
	“БНМАУ-ЫН ГЭГЭЭРЛИЙН ЯАМНЫ ХЭВЛЭЛ” 1965 онд Улаанбаатар хотноо эрхлэн хэвлүүлсэн “ДИКАНЬКИЙН ОРЧИМ СУУРИНД ӨНГӨРҮҮЛСЭН ҮДЭШ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛДАГДСАН БИЧИГ

	 

	***-ийн хийдийн гэлэн өгүүлсэн нь:

	 

	— Өвгөн аавын тухай дахин яриасай гэж та нар хүсэж байна уу? Яах вэ дээ, зугаатай юм ярьж хөгжөөхөөс юунд буцах билээ? Аяа хуучин цаг, хуучин цаг. Энэ хорвоод эрт урьд цагт аль дивангарын тэртээ болсныг сонсоход зүрх хэчнээн хөөрч хэчнээн баяр баясал төрөхийг хэлэх юун! За тэгээд эцэг өвгөд, элэнц хуланц маань оролцон яригдвал элэнц хуланцынхаа санаанд шингэх буюу уул над төрөхгүй үнэн номыг дагаж түмэн зовлонт Варвард бишрэхгүй бол ашиг нь юу билээ. Манай эмс хүүхнүүд л дайралдах бүрдээ «За Фома Григорьевич авгай хуучин цагийн хасгийн сониныг яриач» гэнэ. Тра та та та гээд бүжиглэж гарна. Хууч хөөрөхөд ч харамсах зүйлгүй боловч орондоо ороод яадгийг нь үз л дээ. Хэн нь ч ялгаагүй халуун томуу туссан мэт хөнжилдөө чичирч үстэй дээлдээ ч толгойгоо шургуулахад баярлахаар болдог шүү дээ. Сүрэл хөдөлсөн ч, өөрөө хөлөөрөө шилээгүүрээ ёворсон ч, бурхан минь цочиж ухаан алдана. Маргааш нь зүв зүгээр, аймшигтай үлгэр сонсохын өвчин болно. Юу ярья даа? Санаанд юм орж ирэхгүй байх чинь... За тийм, би та нарт талийгаач өвгөн эцэг шулмуудтай хэрхэн хөзөрдөж байсныг өгүүлье. Урьдчилан гуйхад, яагаач үгүй битгий таслаад байгаарай, тэгвэл шар хөөрчихнө шүү. Танууст хэлэхэд талийгаач өвгөн эцэг маань жирийн хасаг ч биш байсан юм аа. Тэр маань ном судар ч мэддэг сэн. Одоогийн зарим гэлэн зугтдаг Апостолыг ч найр наргианы үеэр уншдаг байж шүү. Тэр цагт чинь бүх Батурины номтой улсыг цуглууллаа гэхэд хуруу дармаар байсныг та бүхэн мэднэ л дээ. Тийм болохоор дайралдсан хүн болгон дор хэлэхэд бүслэх хавьцаа нь мэхийдэг байсныг гайхах явдалгүй.

	Вангийн жанжин нэг удаа хатан хаанд бичиг явуулах болж л дээ. Тэр үеийн хорооны бичээч харламарын чинь нэрийг мартаж орхижээ... Висряк гэхэд Висряк биш Мотузочка гэхэд Мотузочка биш Голопуцек гэхэд Голопуцек биш... Хэн билээ дээ байз нэг сонин үсгээр л эхэлдэг юм сан. Тэр өвгөн аавыг дуудаад жанжин өөрөө хатан хаанд бичиг хүргэх улаачаар чамайг томилов гэжээ. Өвгөн аав минь удаж түдсэн ч юмгүй бичгийг малгайндаа хийж оёод морио эмээллэж авгайгаа бас өөрийнхөө хэлдгээр хоёр торойгоо үнсжээ.

	Тэр хөвүүдийн нэг нь ахын маань төрсөн эцэг юм даг. Тэгээд мордож давхихдаа арван таван багачуул гудамжны дунд шороогоор тоглож байгаа юм шиг их тоос босгожээ. Маргааш өглөө нь тахиа дөрөв дэх удаагаа дуугараагүй байхад өвөг Конотопод хэдийн очсон байжээ. Тэр үед яармаг нээгдээд байсан учир хүн амьтан гэдэг нүд эрээлжилмээр олон байжээ. Гэхдээ эрт байсан болохоор цөм л газар дээр тэрийчихсэн зүүрмэглэж байж дээ. Улаан хошуут шиг хамартай завхай хархүү, үнээний дэргэд хэвтэж зайдуухан шиг цахиур чулуу, гархин боов, үрэл сум наймаалдаг авгай суугаагаараа хурхирч, тэргэн дор цыган эр, загасан ачаан дээр жинчин, яг зам дээр бүс ханцуйвчтайгаа сахалт орос хэвтэж... ер яармагийн газар цугладаг есөн жорын улс байжээ. Сайтар хараад авъя гээд өвөө зогсжээ. Тэгтэл ч хөл хөгжөөн эхлэх дөхөв бололтой еврей авгайчуул хувин саваа хангинуулж энд тэнд утаа олгойдон халуун амттаны үнэр гарчээ. Гал ч үгүй, тамхи ч үгүй гэдгээ өвөө санаад яармагаар тэнэх болжээ. Харин алхам ч яваагүй байтал өөдөөс нь Запорожийн хасаг гарч ирэв гэнэ. Наргиа эр болох нь илэрхий! Гал мэт улаан шалхгар өмдтэй, хөх цамц, хурц өнгөтэй бүстэй бөгөөд сэлэм, өлмийдөө хүрсэн зэс оосортой гаанс хажуудаа зүүсэн ёстой л нэг Запорожийн хасаг эр ажээ. Запорожийн хасаг! Ямар улс гэж санана! Босож суниачхаад сүртэй сахлаа гараараа илчхээд л хатуу улт гутлаа чанга дэвсэлж бүжиж гардаг улс аа! Яаж бүждэг гэж санана! Хөл нь эмсийн ээрүүл шиг эргэлдэж гараараа товшуурын утас салхи шиг хурдан дэлдэж ташаагаа тулж хагас суугаад бүжиглэж гарах нь тэр. Дуу хуурт нь хийморь сэргэдэг улс даа!.. Дээр цагт юм даа, одоо ч Запорожийнхныг үзэхгүй биз дээ! За тэгээд л уулзаж амар сайхнаа мэдэлцэж, танилцахад ямар удах биш дээ! Наргиан гарч тэгсээр өвөө маань алс замаа ч бүр мартжээ. Хурим найр шиг л ууж гарч. Тэгээд ч мөнгө зоосоо барж, яармаг ч ямар мөнх байх биш! Хэзээ ч салахгүй цуг явна гэсэн шинэ түншүүдтэй ч болжээ. Нэлээд оройхон замдаа орж дээ. Нар нойрсохоор одож гагцхүү энд тэнд улаан судал татан хар нүдэт эхнэрийн банзал шиг цэцэг алаглана. Нөгөө Запорож эр нэг л аймаар. Өвөг эцэг, тэдэнтэй нийлсэн залуу эр чөтгөр шүглэсэн биш байгаа гэж боджээ. Юмыг яаж мэдэх вэ. Балрын домог юм шүү дээ, өвөг маань ярихдаа элгээ хөштөл инээдэг сэн. За тэгээд явах тутам харанхуй болж нөгөө эрийн яриа ч эв хавгүй болжээ. Өгүүлэгч маань бүр чимээгүй болж өчүүхэн ч анир гарвал чичирнэ ээ. «Хүүш нутгийн түнш ээ! Чи чинь шар шувуу тоолоод нэг л тоглоом биш дэг шүү. Гэртээ харьж пийшин дээрээ хэвтвэл дээр байх аа». Нөгөө эр гэнэт тэднийг эргэж гөлрөөд «Та нараас юу нуух вэ. Үнэндээ над чөтгөр шүглэсэн юм». 

	— ...Үзээгүй юмаа ч үзэж дээ! Чөтгөр шуламстай дайралдаагүй хэн байх билээ дээ? Ерөөсөө зад наргиад л явах хэрэгтэй шүү дээ. «Түншүүд минь наргичихсан. Гэвч энэ шөнө миний хугацаа дуусна! Түншүүд ээ гэснээ гарыг нь барьж — Намайг бүү өгөгтүн! Гайгүй дээ, ганц шөнийн хэрэг бүү нойрс, би насан туршдаа мартахгүй шүү!» Ийм зовлонд орсон хүнд туслалгүй яах вэ. Өвөг маань хэлж дээ, шулмын бузар хошуунд христос шашинтны сүнсийг үнэртүүлснээс толгой дээрх туг үсээ хайчилсан нь дээр.

	Хасаг эрчүүл цаашаа явах гэсэн боловч шөнө таг харанхуй, хонин дээлд шургасан мэт байжээ. Тэртээд галын бараа харагдаж морьд ойрхон буудлыг мэдэж чихээ сортолзуулан харанхуйг ширтэн унхилна. Нөгөө гал намдаж ирэх мэт болоод өмнө нь наргианаас буцаж яваа эм шиг нэг тийшээ хазайсан дарсны пүүс дайралджээ. Тэр үед дарсны пүүс одоотой адилгүй байжээ. Жир хүн хэвтэх, бүжиглэх байтугай согтож хөл нь гуйвахад хажуулах газар байсангүй. Хашаа дотор, саравч, амбаарт жинчний ачаа дүүрэн, ганц нэг хүн атийх нь атийж, жийх нь жийж муур адил хүрчигнэж хурхирна. Пүүсийн эзэн торхны өмнө зогсон жинчид хэдэн сав сулласныг модон дээр зураас гаргаж тэмдэглэжээ. Өвөг хувин дундуур шахам дарс аваад саравчинд орцгоов гэнэ. Гурвуул зэрэгцэн хэвтэж дээ. Эргэж харахын амжилгүй нөгөө хоёр нь дуг нойртоо дугжирсан байжээ. Өвөг сүүлд нийлсэн хасаг эрийг сэрээгээд түншдээ юу гэж ам өгснөө сануулав. Цаадах нь босож нүдээ баахан нухалснаа дахиад л унтаж хоцорчээ. Яая гэхэв, ганцаараа л сэрэмжлэн харах хэрэгтэй болжээ. Нойроо хулжаах гэж ачаа, бараа, морь мал үзэж гаансаа нэрж эргэж ирээд нөгөөдүүлийнхээ дэргэд суужээ. Ганц ч ялаа нисээгүй мэт нам гүм байв. Гэтэл зэргэлдээ ачааны цаанаас ямар нэгэн саарал юм эврээ цухуйлгах мэт босов... Тэгтэл нүд нь эрхгүй анилдсан учир арга буюу мөч тутам гараараа арчиж үлдсэн архиар угаах болжээ. Нүд нь баахан сэргэхэд нөгөө зүйл алга болно. Түр азнахгүй дахиад л үзэгдэнэ... Өвөг нүдээ анихгүй байхыг хэчнээн оролдовч өмнө нь бузар юм сүүмэлзэж хөшөөд толгой аяндаа гилжийн бөх нойрт цохиулж үхсэн мэт унажээ. Удтал нойрсоод халуун нар нүцгэн толгойг баахан төөнөсөн хойно сэрж сая босжээ. Хоёр суниаж нурууныхаа чилээг гаргаад харвал өчигдрийн жин ихэд цөөрчээ. Жинчид үүрээс өмнө хөдөлсөн бололтой. Нөгөөдүүлээ харсан чинь хасаг унтсаар л боловч Запорож эр алга. Асуусан ч мэдэх хүн алга гагцхүү гадуур цамц тэр байрандаа ажээ. Өвөг айж сандарч мөн ч бодлогоширчээ. Морьдоо харахаар очиход өөрийнх нь ч Запорож эрийнх ч алга! Юу болоо вэ? Запорож эрийг чөтгөр авсан гэж бодъё, морьдыг хэн авах вэ? Өвөг бодсоор, чөтгөр явган ирээд газар нь хол болохоор морийг маань авчээ гэж шийдэв. Хасаг эрийн үгэнд хүрээгүйдээ ихэд гутарна. «Яая гэхэв явган явахаас биш. Эрхбиш замд яармагаас буцаж яваа ноён дайралдах биз. Морь худалдаж авъя даа» гэж боджээ. Малгайгаа авах гэтэл мөн байдаггүй. Өчигдөрхөн малгайгаа Запорож эртэй түр сольж өмссөнөө гэнэт санаж гараа дэмий л алдалжээ. Бузар чөтгөр л авсан хэрэг шүү дээ! Жанжны элч ингэх ч гэж дээ! Хатан хаанд бичиг мөн ч хүргэв ээ. 

	Өвөг чөтгөрийг элдэв бусаар хараасныг хэлбэл лав чөтгөр үүрэндээ баахан сандраа байх аа. Хараагаад ямар нэмэр байх биш. Өвөг хэчнээн эвшээвч олигтой ухаан сүвэгчилж чадсангүй. Яая даа? Бусдын ухаан зээлдэхээр шийдэж дарсны пүүст байгаа сайн хүмүүс, жинчин, явуулын улс цөмийг цуглуулж ийм ийм зовлон тохиолдсон гэдгээ ярьж дээ! Жинчид ташуураараа эрүүгээ тулж бодож бодож христос ертөнцөд жанжны бичгийг чөтгөр хулгайлав гэж сонсоогүй гэжээ. Чөтгөр, өөдгүй улс хэлсэн юмаа л хулгайлдаг даа гэж бусад нь нэмэв. Гагцхүү пүүсийн эзэн л буланд дуугүй суужээ. Ухаант хүн дуу цөөнтэй байдаг болохоор өвөг пүүсийн эзэнд дөхөж очив. Пүүсийн эзэн үгэндээ баахан харам бөгөөд хэрэв өвөг халаасаа уудалж таван алтан зоос гаргаагүй бол дэмий л зогсох байжээ. Тэр өвгөн аавыг хажуу тийш нь аваачаад «Бичиг яаж олохыг зааж өгье гэсэнд өвгийн дотор уужрав.

	— Чи эм хүн биш эр хүн гэдгийг нүдээр чинь таньж байна. Сайн хар! Пүүсийн ойрхон баруун тийшээ ой уруу эргэсэн зам бий. Бүрэнхий болохын хэрд чи бэлтгэчихсэн байх хэрэгтэй. Ойд цыганууд байдаг бөгөөд шулмууд шилээгүүрээр явдаг шөнө төмрөөр тахалж өгөхөөр нүхнээсээ гарцгаадаг юм. Тэд чухам яадгийг мэдэх хэрэг чамд байхгүй. Ойд төмөр балбах их чимээ гарна, чи тийшээ очих хэрэггүй. Чиний өмнө шатсан модны дэргэдүүр гарсан зөрөг дайралдана. Тэр зөргөөр л яваад байх хэрэгтэй дээ... Өргөс хатгаж замыг чинь самрын мод хаавч яваад л бай. Бяцхан горхинд тулж очоод зогсоорой. Тэнд хэрэгтэй этгээдтэйгээ дайралдах болно. Юуны төлөө халаас хийсэн билээ, дотор нь хийх юмаа мартуузай... Чөтгөр ч, хүн ч мөнгөнд дуртайг чи юу андах вэ. Ингэж хэлээд пүүсийн эзэн байшиндаа ороод дахиад ганц ч үг хэлэхийг хүссэнгүй.

	Талийгаач өвөг маань зоригтой хүн байсан юм. Чоно дайралдахад сүүлдэж аваад савчихдаг байжээ. Нударга зангидаад дайрахад хасаг эрчүүд газар дээр алим шиг өнхөрдөг байсан гэдэг. Тэгэвч энэ харанхуй шөнө ойд ороход баахан эвгүйцжээ. Ядахдаа ганц ч одгүйг хэлэх үү. Дарсны амбаар шиг бөглүү харанхуй агаад гагцхүү толгой дээр модны оройд хүйтэн салхи наадаж модод согтуу хасгийн толгой шиг ганхаж навч ширчигнэх нь согтуучуулын ярилцах шиг ажээ. Хүйт дааж өвгөн эцэг үстэй дээлээ санаж явтал зуун алхаар нүдэж байгаа мэт их чимээ гарч тархинд нь хаджээ. Бамбар асаах адил агшин төдийд ойд их гэрэл гарав. Өвөг бургасан дундуур сүлжсэн жим олж харжээ. Түлэгдсэн мод, өргөст бут ч дайралдав. Хэлсэн бүхэн ёсчлон мөн өөрийг нь пүүсийн эзэн хуурсангүй ажээ. Гэхдээ л өргөсөн дундуур туучих гэдэг яггүй, ингэж их хатгаж зурахыг насандаа ер үзээгүй билээ. Алхам тутамд л хашхирмаар санагдана. Аажимдаа мод цөөрч газар уужим талбиун болоод Польшид ч үзээгүй уужим ажээ. Харваас модны завсраар болд адил хар горхи урсана. Өвөг, ийш тийшээ харж эрэг тушаа удтал зогсжээ. Нөгөө эрэг дээр гал асаж унтрах дөхсөнөө хасгийн саварт орсон Польшийн ноёнтон шиг чичрэглэн горхиноо гэрэл нь тодрон тусна. Гүүр мэт юм байна. Үүгээр гагцхүү чөтгөрийн унаа л багтаж гардаг байх даа! Гэвч өвөг зориг самбаагаар, зарим хүн бол тамхи татаж завдамгүй нөгөө эрэг дээр гарав. Сайтар харвал галын дэргэд аймаар муухай улс суух нь өөр цагт бол танилцах байтугай мултран гарахын тулд юугаа ч хайрламгүй ажээ. Одоо бол яая гэхэв танилцахаас биш. Өвөг тэдэнд их л мэхийн ёсолж «Сайн хүмүүс тус болооч!» гэжээ. Нэг нь ч толгой дохисонгүй цөм дуугүй сууж галдаа нэг юм хийнэ. Нэг газар зайтай байхыг өвөг үзээд ажиггүй сууж орхижээ. Бузар амьтад таг чиг удтал дуугүй сууж дээ. Өвөг уйдахдаа халааснаасаа гаансаа гаргаад эргэн тойрон харвал өөрийг нь харах амьтан алга. «Сайн хүмүүс, энэрэн өрөвдөөч. Юу гэж хэлэх юм дээ, өөрийгөө ч мартахгүй, тануусыг ч гомдоохгүй гэх үү дээ. Над гаанс байвч асаадаг юм үгүй байдаг» гэжээ. Өвөг маань хорвоод олон оймс элээсэн болохоор хааны өмнө ч нүүр баастахааргүй ярьж чаддаг байж л дээ. Ганц ч үгийн хариугүй, харин нэг муухай амьтан шатаж байгаа мод авч шууд л толгой руу зүглүүлсэн нь хэрэв зайлаагүй сэн бол өрөөсөн нүднээсээ үүрд салах хэрэг байжээ. Цаг дэмий өнгөрөх нь гэж мэдээд чөтгөрийн сүрэг уул хэргийг ойшоох эсэхийг туршихаар шийдэж ярьж гарчээ. Гэтэл бузар амьтад чихээ дэлдийлгэж савраа сунгадаг байна шүү. Өвөг үлдсэн бүх зоосоо авчирснаа нохойд яс хаяж байгаа юм шиг дунд нь асгажээ. Зоос хаямагц сүйд майд болж газар тэнгэр доргимоор шуугиан дэгдсэнийг өвөг маань ярьж чаддаггүй сэн. Дээр дээрээсээ гараад л Зул сард цас орж байгаа шиг хөөр хөл болж яармаг дээрх авгайчуул шиг гангалж гооджээ. Цөмөөрөө согтуу юм шиг нэг булай бүжиг мэтийг хийж бөөн тоос босгожээ. Чөтгөрийн сүрэг хэрхэн дээр үсэрдгийг христос хүн харвал лав чичрэх байх аа. Нохой толгойтой, герман хөлтэй шулам эм шулмынхаа дэргэд хархүү хүүхний дэргэд байгаа мэт самбаганан хөгжимчид нь амаа гараараа таглаад бүрээ үлээх мэт хамраараа хүнгэнэлдэхийг хараад өвөг аав хэдий айж байсан ч инээжээ. Өвгийг харангуутаа нохой, гахай, тахиа, ямаа, морин хоншоортнууд үнсэж гарчээ. Бузар юм болсон шүү гээд өвөг нулимдаг билээ! Дараа нь тэвэрч аваад л Конотопоос Батиурин хүрэхээр урт ширээний ард суулгаж гэнэ. Ширээн дээр гахайн мах, хиам, байцай, сонгинын шанцай, бусад олон амттан байхыг хараад "За энэ ч бас яамай, чөтгөр чинь хоол цээрлэдэггүй юм аа“ гэж өвөг боджээ. Өвөг бас жаал жуул юм идсэн гэдгийг та нар ч мэдэхэд гэмгүй шүү. Талийгаач маань хоолонд сайн болохоор элдвийг ярилгүйгээр гахайн мах, хэрчим өөхтэй таваг ойртуулж тариачдын өвсний сэрээнээс төдий л дутахааргүй сэрээ авч томхон хэрчим аваад дээр нь талх тавьж идэх гэтэл бусдын аманд орчихжээ. Чихний нь хажуугаар өнгөрч хэн нэгний зажилж шүдээ хавирч байгаа нь ч дуулдаж гэнэ. Дахиад нэг хэрчим аваад уруулдаа хүргэж байх шиг болсон чинь мөн л өөрийн хоолой руу орсонгүй. Гуравдах удаагаа мөн л зөрчихжээ. Хэний гарт байгааг айснаа ч бүр мартаад өвөг маань уурлаж шулам эмсийн зүг үсэрч очоод «Буруу номтны сүрэг намайг элэг доог болгохыг бод оо юу? Хэрэв хасаг малгайг маань одоохон өгөхгүй бол та нарын гахай толгойг ар дээр чинь гартал мушгина шүү. Тэгэхгүй бол католик шашинтан биш болъё» гэж хашхирчээ. Сүүлчийн үгээ хэлж дуусаагүй байтал чөтгөрүүд бөөн инээд болж өвгийн сэтгэл тавгүй болжээ. Царайгаар арай дээр юм уу даа гэмээр ахлагч нь бололтой нэг эм шулам «За яах вэ малгайг чинь өгье. Харин урьдаар нь чи бидэнтэй гурав дахин хөзөр тоглоно шүү!» гэжээ. Яадаг билээ. Хасаг эр шулам эмтэй хөзөр тоглох болоо шив! Өвөг дургүйцэж дургүйцэж сууж дээ. Хар ламын авгайчуул эр нөхөр сонгохыг мэргэлдэг хөзөр шиг тос болсон хөзөр авчирчээ. Эм шулам дахиж бувтнасан нь: «Ганц ч болов хожвол малгайгаа авна гэж мэдээрэй. Гурвуулд нь хожигдвол малгайгаа авах байтугай, чиний амь ч эргэлзээтэй шүү, бүү уурлаарай». «Булай амьтан, бушуу тараа. Юу л болбол болог». Хөзөр хувааж гэнэ. Аваад үзвэл ганц ч хөзөргүй, новшийн мод иржээ. Толгой мод нь арав, эв ч ядахдаа байдаггүй. Эм шулам таваар л яваад байна гэнэ. Илжиг болохоос өөр аргагүй. Өвөг хожигдмогц «илжиг илжиг» гэж тал талаас нь орилолдоход «Чөтгөрийн сүрэг юу болов?» гэж алгаараа чихээ дарж байгаад өвөг хашхирчээ. «Шулам эм луйвардаа биз. Одоо ч миний хуваах ээлж шүү дээ» гэж өвөг бодоод хуваажээ. Хөзөр гарав. Модоо харвал эв гэдэг ч жигтэйхэн, хөзөр ч олон байж дээ. Эхлээд ч бүтэмжтэй л байж. Эм шуламд ноёнтой таван эв л байжээ. Өвөг аавд дан хөзөр байсан болохоор тэр ноёдыг дор нь даржээ. «Энэ чинь хасгийн ёс биш байна. Чи юугаар дарав?» "Юугаар гэж хөзрөөр л дарахгүй юу!" «Энэ чинь танайхаар хөзөр байж мэдэх юм. Манайхаар л бол биш юм даг». Харсан чинь үнэхээр л жирийн мод. Яасан ч чөтгөр шиг юм билээ! Дахиад л илжиг болжээ. Чөтгөрийн сүрэг «Илжиг илжиг» гэж ширээ доргиж хөзрийн цаас хийстэл хашхиралджээ. Өвөг аавын уур нь ч хүрч сүүлийн удаа хуваажээ. Бас л аятайхан мод ирж гэнэ. Шулам эм тав явсанд өвөг дараад газраас дан хөзөр авч "Хөзөр" гэж хашхираад ширээ чанга алгадахад уул ширээ дээшээ харжээ. Эм шулам юу ч хэлэлгүй дан наймтаар даржээ. «Хөгшин чөтгөр чи юугаар дарж байгаа чинь энэ вэ?» гэхэд тэр наймтуудаа авбал дор нь дан зургаат байжээ. «Чөтгөрийн мэх» гэж өвөг хэлээд байдаг чадлаараа ширээ дэлсжээ. Аз болоход шулам муу цаастай, өвөг эвтэй байжээ. Хөзөр татсан чинь дандаа муу цаас болохоор өвөг дургүй нь хүрч гараа татжээ.

	Газар цаас үлдсэнгүй. Жирийн зургаа явтал шулам барьжээ. «Юу болж байна! Ингэмээргүй юм сан» гэж өвөг бодоод хөзрийг сэмхэн ширээн дор аваачиж хэрээслэвэл гарт нь тамга, ноён, боол хөзөр бий болжээ. Тэгээд зургаа явахын оронд ноён явжээ.

	«Би тэнэглэжээ. Хөзрийн хаан шүү дээ! Барив уу? Бузар амьтан. Тамга авах уу? Тамга! Боол!... Бөөн шуугиан болж эм шулмыг бусад нь дайрч хаанаас ч гарсныг бүү мэд өвгөн аавын малгай шууд өмнө нь иржээ. Өвөг малгайгаа өмсөж зориг ороод «Үүгээр зогсохгүй шүү! Сайн морийг минь ирүүлэхгүй бол та нарыг бүгдийг ариун хэрээсээр хэрээсэлнэ. Үгүй бол энэ бузар газар дээр намайг аянга ниргэг» гэж хашхирчээ. Ингээд гараа сунгатал өмнө нь морины яс гарч иржээ. «Чиний морь энэ байна! Хань нөхөр болсон эр мориныхоо ясыг харан өрөвдөж өвөг хайлжээ. «Танай үүрээс гарах, ямар нэгэн морь өг!» Чөтгөр ташуураар хурайлтал өвөө дөл адил морь уначихсан шувуу адил дүүлжээ.

	Гэтэл замын дунд ороод нөгөө морь хашхирч гууглах, залахыг эс хайхран намаг шавар, хад, чулуун дундуур давхисанд өвөө айжээ. Ямар газраар явснаа ярихдаа ч өвөө маань чичирдэг сэн. Доошоо нэг харахад нисэж үхмээр хадан цохио байж гэнэ! Чөтгөрийн унаа болохоор дүүлээд л гарах юм гэнэ. Мод, толгод, нүхэн дээгүүр харайж нүхний ёроолоос газар мөргөмөөр болоход сүнс зайлмаар. Энэ үед чухам яаснаа санадаггүй юм.

	Баахан сэргэж ийш тийшээ харахад үүр цайчихсан таньдаг газар харагдаад, өөрийнхөө байшин дээр хэвтэж байсан гэдэг.

	Өвөг буугаад залбирчээ. Гайхалтай юм шүү! Хүн мөн ч элдвийн юм үзнэ шүү! Гараа харвал нил цус ганд байгаа усанд нүүрээ харвал мөн цус. Хүүхэд шуухдаа айх вий гэж сайтар угаагаад гэртээ орвол хүүхдүүд буруу хараад айж хуруугаараа заан: «Хараач, хараач! ээж Галзуу амьтан явна» гэжээ. Үнэндээ бол хөгшин нь ээрүүлээ бариад зүүрмэглэж байснаа нойрмоглон ханзан дээгүүрээ харайжээ. Өвөг гараас нь аяархан барьж сэрээгээд «Авгай минь сайн уу? Бие чинь зүгээр үү?» гэжээ. Эхнэр нь нүдээ бүлтийлгэн удтал ширтээд өвөөг таньж пийшин маань байшин дотуур дүүлэн сав суулга өөр төөр юм хөөж идэх гэлээ хэмээн зүүдэлснээ ярьжээ. Өвөг хэлсэн нь. «Чи бол зүүдэлж би биеэрээ үзлээ. Байшингаа ариутгах хэрэгтэй болж дээ. Одоо зав алга» гэжээ. Өвөг баахан амсхийснээ морь олж унаад хүрэх газраа хүрч уул бичгээ хатан хаанд тушаан тушаатлаа өдөр шөнөгүй давхижээ. Тэнд сайхан юм үзсэнээ өвөг байнга ярьдаг сан. Том танхимд оруулсан нь манайхны арван байшинг давхарласан ч хүрэхээргүй өндөр юм гэнэ. Нэг өрөө шагайхад алга, хоёр дахид алга гурав дахид алга дөрөв дэхэд мөн алга, тав дахь өрөөнд хатан хаан заларч байжээ. Алтан титэм шинэ цэнхэр дээл, улаан гуталтай суух бөгөөд алтан бин зооглож байна гэнэ. Малгай дүүрэн мөнгө өг гэж зарлиг болж гэнэ. Гэвч... тэр болгоныг нь санадаггүй юм аа. Өвөг маань чөтгөртэй орооцолдсоноо боддог ч үгүй хэн нэгэн дурсгал өөрт нь тохиолдоогүй юм шиг дуугүй байдаг бөгөөд зовж байж нэг юм яриулдаг сан. Үүний дараа гэр орноо ариутгаагүй болоод ч тэр үү түүнээс хойш жил жилийн яг тэр өдөр авгай нь үргэлж л бүжиглээд байдаг болжээ. Юу ч хийх гэж оролдсон, хөл нь тогтохгүй бүжиглэдэг байж дээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

